ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը.
«Մթնոլորտային օդի որակի գնահատման չափանիշների, աղտոտվածության չափման մեթոդների և ստանդարտացված չափման մեթոդների, ինչպես նաև աղտոտվածության չափման կայանների տեղադիրքերի և քանակների միասնական չափանիշների վերաբերյալ կարգը հաստատելու մասին» Կառավարության որոշման նախագծի (այսուհետ՝ նախագիծ) մշակման համար հիմք են հանդիսացել Վարչապետի 2023 թվականի մարտի 27-ի «Մթնոլորտային օդի պահպանության մասին» օրենքում փոփոխություն կատարելու մասին» Հայաստանի Հանրապետության օրենքի կիրարկումն ապահովող միջոցառումների ցանկը հաստատելու մասին» N343-Ա որոշման հավելվածի 9-րդ կետի հանձնարարականի և Հայաստանի Հանրապետության վարչապետի 2019 թվականի հունիսի 1-ի «Հայաստանի Հանրապետության և Եվրոպական Միության և ատոմային էներգիայի եվրոպական համայնքի ու դրանց անդամ պետությունների միջև կնքված համապարփակ և ընդլայնված գործընկերության համաձայնագրի կիրարկման ճանապարհային քարտեզը հաստատելու մասին» N 666-Լ որոշմամբ սաhմանված ԵՄ օրենսդրությանը  մոտարկման պահանջները։
Նախագծի կազմման համար հիմք է հանդիսացել Եվրոպական պառլամենտի և Խորհրդի 2008 թվականի մայիսի 21–ի 2008/50/ԵՄ «Մթնոլորտային օդի որակի ու Եվրոպայում առավել մաքուր օդի մասին» հրահանգի 5-րդ, 6-րդ, 9-րդ, 13-րդ, 14-րդ հոդվածները, Եվրոպական խորհրդարանի և Խորհրդի 2004 թվականի դեկտեմբերի 15-ի 2004/107/ԵՄ «Մթնոլորտային օդում մկնդեղի, կադմիումի, սնդիկի, նիկելի և պոլիցիկլիկ արոմատիկ ածխաջրածինների առկայության վերաբերյալ» հրահանգի 3-րդ և 4(6)-րդ հոդվածները, ինչպես նաև 2024 թվականին ուժի մեջ  մտած՝ այդ հրահանգները փոփոխող Եվրոպական խորհրդարանի և Խորհրդի 2024 թվականի հոկտեմբերի 23-ի 2024/2881/ԵՄ «Շրջակա միջավայրի օդի որակի և Եվրոպայի համար ավելի մաքուր օդի վերաբերյալ» հրահանգի բովանդակային առումով համապատասխանող 7-րդ, 8-րդ, 13-րդ, 14-րդ, 15-րդ հոդվածները։ Նախագծի բովանդակային անհրաժեշտությունից ելնելով՝ մոտարկվել են նաև 2024/2881 ԵՄ հրահանգի 9-րդ և 11-րդ հոդվածները (Համաձայնագրով ամրագրված չեն որպես մոտարկան ենթակա հոդվածներ)։
Նախագծի մշակման համար հիմք է հանդիսացել նաև 2021 թվականին առողջապահության համաշխարհային կազմակերպության կողմից մարդու առողջության համար վնասակար հիմնական աղտոտիչների վերանայված ցուցանիշները։ Հայաստանի Հանրապետության բնակավայրերում մթնոլորտային օդն աղտոտող նյութերի սահմանային թույլատրելի խտությունների նորմատիվները հաստատված են Հայաստանի Հանրապետության  կառավարության 2006 թվականի  փետրվարի 2-ի N160-Ն որոշմամբ, որը մինչ օրս օդի որակի չափանիշներ սահմանող միակ փաստաթուղթն է: Որոշմամբ սահմանված է 389  քիմիական նյութերի համար կարճաժամկետ (20-30 րոպե) առավելագույն միանվագ և միջին օրական թույլատրելի կոնցենտրացիաների (ՄԹԿ) չափանիշներ, որոնք սակայն չեն կարող արտահայտել վնասակար նյութերի ազդեցությունը մարդու կամ բնական էկոհամակարգի վրա ինչպես կարճաժամկետ, այն պես էլ երկարաժամկետ առումներով։ 
Նախագծի մշակման համար հիմք է հանդիսացել նաև Ավստրիայի Շրջակա միջավայրի գործակալության կողմից «Եվրոպական միությունը կլիմայի փոփոխության համար Արևելյան գործընկերության երկրներում» ՄԱԶԾ-ԵՄ տարածաշրջանային ծրագրի շրջանակներում մշակվել է «Հայաստանում օդի որակի մոնիթորինգի բարելավման ընդհանուր հայեցակարգը», որում ներկայացված են Հայաստանում օդի որակի մոնիթորինգի համակարգի ավտոմատ դիտակայաններով արդիականացման ճանապարհային քարտեզը։ Այն ներառում է օդի որակի ցուցանիշների անհրաժեշտ ցանկը, դիտակայանի տեխնիկական բնութագիրը, դիտակայանների տեղակայման պահանջները, դիտակայանների նվազագույն քանակը և շահագործման համար պահանջները՝ ֆինանսական գնահատմամբ։
Շրջակա միջավայրի նախարարության կողմից մշակվեց և 2025 թվականի մայիսի 22-ի N 611-Լ որոշմամբ հաստատվեց մթնոլորտային օդի պահպանության բնագավառում 5 ամյա միջոցառումների ծրագիրը (այսուհետ՝ Միջոցառումների ծրագիր), որի 1-ին կետով նախատեսվում է 5 տարվա ընթացքում արդիականացնել մթնոլորտային օդի որակի մոնիթորինգի համակարգը՝ համապատասխանեցնելով այն միջազգային չափանիշներին։ Սույն նախագծով նախատեսվում է մթնոլորտային օդի որակի գնահատման չափանիշները, աղտոտվածության չափման մեթոդները, աղտոտվածության չափման կայանների տեղադիրքը ևս համապատասխանեցնել միջազգային չափանիշներին, ԵՄ երկրներում կիրառելի չափանիշներին՝ նպատակային արժեք սահմանելով ԱՀԿ-ի կողմից առաջարկվող ամենախիստ չափանիշները։
2. Առաջարկվող կարգավորման բնույթը.
Նախագիծը մոտարկվել է 2024/2881/ԵՄ հրահանգի պահանջներին և ուժի մեջ մտնելու ժամկետ է սահմանվել 2030 թվականի հունվարի 1-ը՝ հիմք ընդունելով այն հանգամանքը, որ, համաձայն Միջոցառումների ծրագրի, մինչև 2030 թվականը նախատեսվում է արդիականացնել մթնոլորտային օդի որակի մոնիթորինգի ամբողջ համակարգը՝ 
· ՀՀ ամբողջ տարածքում ԱՀԿ (առողջապահության համաշխարհային կազմակերպության)-ի կողմից առաջարկվող հիմնական աղտոտիչների չափման հնարավորություն և տեղեկատվության իրական ժամանակում հասանելիության ապահովում 14 անշարժ (Երևան քաղաքում 6 դիտակայան) դիտակայանների միջոցով,
· Արտակարգ իրավիճակներում օդի աղտոտվածության չափման հնարավորություն, ինչպես նաև  մշտական դիտակայան չունեցող բնակավայրերում օդի աղտոտվածության ժամանակավոր գնահատում 2 շարժական դիտակայանների միջոցով,
· քիմիական լաբորատորիայի արդիականացում՝ օրգանական աղտոտիչների (բենզոլ, բենզապիրեն և այլ ցնդող օրգանական միացություններ) և փոշու մեջ ծանր մետաղների (կադմիում, կապար, նիկել, արսեն և այլն) դիտարկումները  համակարգում ներառելու նպատակով, 
· ռեֆերենս լաբորատորիայի առկայություն՝ օդի որակի մոնիթորինգի սարքավորումների (անշարժ և շարժական դիտակայաններ) ստուգուման նպատակով,
· մոդելավորման, կանխատեսման գործիքակազմի ստեղծում՝ մթնոլորտային օդի աղտոտվածության բաշխվածության, անշարժ աղբյուրներից արտանետումների տվյալների հետ համադրման նպատակով։
Սույն նախագծով նախատեսվում է ունենալ նաև միջազգային չափանիշներին համապատասխան մթնոլորտային օդի որակի գնահատման նոր չափանիշներ, մասնավորապես․
· նախատեսվում է ՀՀ օդի որակի չափանիշները համապատասխանեցնել 2024/2881/ԵՄ հրահանգով սահմանված ցուցանիշներին և ԱՀԿ-ի կողմից առաջարկվող ցուցանիշների 4-րդ փուլին 2030 թվականի հունվարի 1-ից,
· 2035 թվականի հունվարի 1-ից սահմանել օդի որակի գնահատման նպատակային արժեքներ՝ ինչով կապահովվեն  առողջապահության համաշխարհային կազմակերպության (այսուհետ՝ ԱՀԿ) ուղեցույցներով սահմանված օդի որակի ամենախիստ չափանիշները,
· հստակ սահմանվել են վնասակար նյութերի սահմանային և նպատակային արժեքներ, սահմանային արժեքների թույլատրելի գերազանցումների ցուցանիշներ՝ կարևորելով մարդու առողջության վրա վնասակար նյութերի ինչպես կարճաժամկետ, այնպես էլ երկարաժամկետ  ազդեցությունները, 
· սահմանվել են օդի որակի գնահատման ցուցանիշները՝ հիքում ունենալով նաև ցուցանիշների գերազանցման դեպքում բուսականության կամ բնական էկոհամակարգի վրա ունեցած ազդեցությունը,
· սահմանվել են մթնոլորտային օդն աղտոտող վնասակար  նյութերի համար զգուշացման և տեղեկացման շեմերը, դրանց գերազանցման դեպքերում ձեռնարկվելիք գործողությունները,
· սահմանվել են  գնահատման շեմերը, 
· սահմանվել են նաև մթնոլորտային օդի աղտոտվածության չափման մեթոդները և ստանդարտացված չափման մեթոդները, չափման կայանների տեղադիրքերի և քանակների միասնական չափանիշները՝ համապատասխանեցնելով միջազգային չափանիշներին։

3. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է շրջակա միջավայրի նախարարության կողմից:

4. Ակնկալվող արդյունքը.
Նախագծի ընդունմամբ կունենանք.
· Մթնոլորտային օդի որակի պահպանման պետական քաղաքականության արդիականացում՝ հիմնված գիտական տվյալների, միջազգային լավագույն փորձի և հանրային առողջության և բնական էկոհամակարգերի պաշտպանության սկզբունքների վրա,
· Մթնոլորտային օդի աղտոտվածության գնահատման ցուցանիշներ՝ հիմք ընդունելով առողջապահական ռիսկերը, բնապահպանական բաղադրիչը,
· Աղտոտվածության չափման հստակ մեթոդաբանություն, ստանդարտացված մեթոդների տեղայնացում,
· Դիտակայանների տեղադրման տարածական պլանավորում՝ հիմնվելով աղտոտվածության տարածական բաշխման, բնակչության խտության և գոտիների և ագլոմերացիաների դասակարգման սկզբունքների վրա,
· Դիտակայանների միատեսակ չափանիշներ՝ ներառյալ տեխնիկական սարքավորումները, մոնիթորինգի հաճախականությունը և կալիբրացիոն պահանջները,

5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
«Մթնոլորտային օդի որակի գնահատման չափանիշների, աղտոտվածության չափման մեթոդների և ստանդարտացված չափման մեթոդների, ինչպես նաև աղտոտվածության չափման կայանների տեղադիրքերի և քանակների միասնական չափանիշների վերաբերյալ կարգը հաստատելու մասին» Կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա և պետական բյուջեի եկամուտներում և ծախսերում փոփոխություններ չեն նախատեսվում:

6. Կապը ռազմավարական փաստաթղթերի հետ. Հայաստանի   վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը համահունչ է Հայաստանի Հանրապետության կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշման հավելվածի 4.10 ՇՐՋԱԿԱ ՄԻՋԱՎԱՅՐԻ ՊԱՀՊԱՆՈՒԹՅՈՒՆ ԲԱԺՆԻ շրջակա միջավայրի կառավարման 11-րդ և 17-րդ առաջնահերթ ուղղություններին.
· մթնոլորտային օդի պահպանության քաղաքականության մշակումը` ուղղված արտանետումների նվազեցմանն ու սահմանափակմանը,
· բնապահպանական օրենսդրության ներդաշնակեցումը ՀՀ-ԵՄ Համապարփակ և ընդլայնված գործընկերության համաձայնագրի հրահանգներին և այդ համատեքստում միջազգային համագործակցության ընդլայնումը:

